
                                      Курку турында...

       Курку хисе бөтен җан ияләрендә дә бар. Ул – тыштан килә торган хәвеф-хәтәрдән үз-үзеңне яклау өчен җайлаштырылган саклану механизмы. Бу механизм йә тумыштан ук бирелә, йә яшәү тәҗрибәсе нәтиҗәсендә барлыкка килә. Кешеләр курку хисе ярдәмендә үзләрен яклый ала. Куркуы булмаган кеше, хәвеф-хәтәр алдында югалып кала, үзен аннан коткара алмый. Кыскасы, курку тойгысы кеше өчен файдалы. Тик шунысын да онытмаска кирәк: бу тойгы кешене төрле кыен хәлләргә дә төшерә ала. 

       Балалардагы курку тойгысын аңлау өчен курку объектына бала күзе белән карарга кирәк. Балаларны берәр әйбер яки хайван белән куркытканда без үзебез ул әйбер һәм хайваннардан курыкмыйбыз. Шулай ук олы кешеләр чын-чынлап курыккан әйберләрдән балалар курыкмаска мөмкин. Бу – табигый күренеш. Курку тойгысы сабыйларда үзен җитлеккән кешеләргә караганда башка бер рәвештә күрсәтә. Бу рәвеш ике төрле була. Беренчесе: баланың тышкы дөньяны белмәвеннән килә торган курку. Икенчесе: сабыйларның тормыштагы фактларны бәяли белмәүләренә бәйле курку. Әлбәттә, бу куркулар табигый рәвештә ата-ананың яки мохитнең балага карата мөгамәләсе нәтиҗәсендә артырга яки кимергә мөмкин. Гомумән алганда, балалар кайбер нәрсәләрдән билгеле бер хәлдә курка. 

       Баланы куркытып тәрбияләү нәтиҗәсендә ул куркак кеше булып үсә. Бу өлкәдә бик күп нәрсә ана кешегә бәйле. Әгәр ана баласының тәртибеннән канәгать булмыйча, үзенең ризасызлыгын «яратмыйм мин сине, син мине авыруга сабыштырасың, үтерәсең» шикелле сүзләр белән белдерсә, әнисен ихлас күңелдән яраткан бала бик авыр хәлдә кала. Әнисе чирләп киткәндә дә ул үзен гаепле саный башлый, үз-үзен битәрләү һәм хәтта җәзалау юлына да басарга мөмкин. Бу баланың психикасына күтәрә алмаслык йөк сала. Берүк вакытта куркытулар, җәзалар балада алдашу сыйфатын үстерә. Балагызны тәртипле итеп үстерәсегез килсә, аны куркыту юлы белән тәрбияләмәгез, тәртип кагыйдәләренең файдасына төшендерергә тырышыгыз.
      7 айга кадәрле балалар тавыштан һәм зур әйберләр якынаюдан куркырга мөмкин.7 айдан 3 яшьлек чорга кадәр сабыйлар әнисе белән аерылудан курка. Әнинең 10 минутка кибеткә чыгуы да сабый өчен зур һәм бик аянычлы вакыйга.

     З яшьтә балалар убырлы карчыктан, албастыдан, аждаһадан куркырга мөмкин. Бу хискә иң беренче чиратта хыялый һәм һәр нәрсәне күңеленә якын кабул итүче нарасыйлар бирелә. Ата-ананың еш кына “Тыңлашмасаң, җеннәр алып китәчәк!” дигән сүзләре дә сабыйда курку хисе барлыкка китерергә мөмкин.

     5-6 яшьтә бала кеше гомере мәңгелек түгеллеген аңлый башлый. Бу вакытта ул якыннары һәм үз тормышы өчен борчыла. Шушы ук чорда нарасый янгын чыгудан, караклардан, гомумән, тормыш иминлегенә янаган һәрнәрсәдән курка башлый.

    7 яшьлек чакта исә гади укучы куркулары барлыкка килә. Мәктәпкә соңга калу, икеле алу, өй эшендә хата җибәрү – һәммәсе дә бала өчен зур һәм күңелсез вакыйга.

        Әлеге куркулар каян барлыкка килә соң?

Биредә баланың ничә яшьтә булуы гына мөһим түгел. Гаилә хәлләре дә сабый психикасына тәэсир итә. Ата-ана еш талашкан гаиләләрдә сабыйлар куркак була.

      Машина бәрелешләрен, ут чыгуларны күргән сабыйлар әлеге хәлләрдән курка башлый. Ата-ананың баласына карата битараф булуы да сабый өчен аянычлы. Игътибар җитмәгәнгә сабый җен-пәриләрне уйлап чыгарып, үзенә карата кызыксынуны арттырырга тели.

       Нарасыена карата аеруча зур игътибар биргән аналар да уңышка ирешмәячәк. “Мәчегә тимә, ул пычрак”, “Эткә якын килмә, ул тешли”, “Атлар янына бару зыянлы: алар тибешә” кебек җөмләләр балада кечкенәдән үк әлеге хайваннарга карата курку хисен уята.

   Ә куркуны ничек җиңергә соң?

Моның өчен артык күп көч кую кирәкми. Кул астында кәгазь һәм каләмегез булса, бар да яхшы. Сабыегызга ул курыккан җанварларны яисә хәлләрне ясарга тәкъдим итегез. Әлеге вакыйганы аның кайда һәм кайчан күргәнен, ни өчен курыкканын белешегез. Аннары я рәсемне кечкенә кисәкләргә кискәлибез, я куркыныч геройны берәр батыр ярдәмендә җиңәбез, я усал җенгә матур күзләр ясап, аңардан көләбез. Биредә иң мөһиме - тырышып карарга. Балалар бит ата-ана ярдәменә мохтаҗ.

